
Tələbəlik illərində istedadı, 

zəhmətsevərliyi və yüksək erudisiyası ilə 
fərqlənən Misir Mərdanov dərs əlaçısı ol-
maqla yanaşı, III kursdan başlayaraq elmi 
işlərə böyük maraq göstərmişdir. Həmin 
illərdə ADU-da tanınmış riyaziyyatçı alim, 
Diferensial və inteqral tənliklər kafed-
rasının müdiri, fizika-riyaziyyat elmləri 
doktoru, professor Qoşqar Əhmədovun 
rəhbərliyi ilə “Optimal idarəetmənin 
riyazi üsulları” adlı elmi seminar fəaliyyət 
göstərirdı. Fakültənin gənc alimləri se-
minarın fəal iştirakçıları idilər. Tələbələr 
aşağı kurslarda əsas fənlərdən zəruri 
biliklərə yiyələndikdən sonra III kursda öz 
istəklərinə uyğun olaraq, elan olunmuş ix-
tisaslar üzrə qruplara bölünürdülər. Misir 
Mərdanov tərəddüd etmədən III kursdan 
başlayaraq “Optimal idarəetmənin riyazi 
üsulları” ixtisasını seçmiş və gələcək 
taleyini bu sahəyə bağlamışdır. Üç il 
ərzində bu ixtisas üzrə professor Qoş-
qar Əhmədovdan və onun yetirmələri – 
 fizika-riyaziyyat elmləri namizədləri Kazım 
Həsənov və Məmməd Yaqubovdan dərs 
alan Misir Mərdanov ilk elmi uğurlarına 
imza ataraq yüksək səviyyəli diplom işi 
ərsəyə gətirmişdir. 

1969-cu ildə Azərbaycan Dövlət 
Universitetinin Mexanika-riyaziyyat 
fakültəsini fərqlənmə diplomu ilə bitirən 
Misir Mərdanov təyinatla H.B.Zərdabi 
adına Gəncə Dövlət Pedaqoji İnstitutun-
da əmək fəaliyyətinə başlamışdır. Üç ay 
müddətində həmin institutun Riyazi analiz 
kafedrasında baş laborant vəzifəsində 
işləyən Misir Mərdanov həmin ilin 
dekabrında arzularının qanadında 
yenidən Bakıya qayıtmış və ADU-nun 
Mexanika-riyaziyyat fakültəsinin aspiran-
turasına qəbul olunmuşdur. O, 1970-ci 
ildən professor Qoşqar Əhmədov və 
dosent Kazım Həsənovun rəhbərliyi ilə 
elmi-tədqiqat işlərinə başlayır. Aspiran-
turada oxuduğu illərdə həm də pedaqoji 
fəaliyyətlə məşğul olaraq Mexanika-riya-
ziyyat fakültəsinin tələbələrinə “Diferensi-
al tənliklər” fənnindən dərs deyir. 

Aspiranturanı uğurla başa vuran 
Misir Mərdanov 1973-cü ildə ADU-nun 
Müdafiə Şurasında “İnteqro-diferensial 
tənliklər sistemi üçün optimal idarəetmə 
nəzəriyyəsinin bəzi məsələləri” mövzu-
sunda namizədlik dissertasiyası müdafiə 
edir. Həmin ilin sentyabrında SSRİ 
Nazirlər Soveti yanında Ali Attestasiya 
Komissiyasının qərarı ilə fizika-riyaziyyat 
elmləri namizədi elmi dərəcəsinə layiq 
görülür. 

1973–1980-ci illərdə Mexanika-riya-
ziyyat fakültəsinin Həndəsə kafedrasın-
da assistent, baş müəllim kimi “Analitik 
həndəsə” və “Diferensial həndəsə” 
fənlərindən, Diferensial tənliklər kafedra-
sında isə ixtisas kursundan mühazirələr 
oxumuş, seminar məşğələləri aparmış, 
1981-ci ildə dosent elmi adını almışdır. 
1978–1989-cu illərdə universitetin ən 
böyük fakültəsi olan Mexanika-riyaziyyat 
fakültəsinin dekan müavini vəzifəsində 
işləmişdir. 1980–1989-cu illərdə Diferen-
sial tənliklər kafedrasının dosenti kimi 
“Optimal idarəetmənin riyazi üsulları və 
variasiya hesabının əsasları” fənnindən 
mühazirə oxumuş və ixtisas kursları 
aparmışdır. 

Təşkilati və pedaqoji fəaliyyətlə yana-
şı, elmi araşdırmalarını da davam etdirən 
Misir Mərdanov 1989-cu ilin martında 

Ukrayna SSR Elmlər Akademiyasının Ri-
yaziyyat İnstitutunda “Gecikməyə malik, 
məhdudiyyətləri olan optimal proseslərin 
tədqiqi” mövzusunda doktorluq disser-
tasiyası müdafiə etmiş, noyabr ayında 
isə SSRİ Ali Attestasiya Komissiyasının 
qərarı ilə fizika-riyaziyyat elmləri doktoru 
elmi dərəcəsinə layiq görülmüşdür. Alim 
iki ildən sonra Bakı Dövlət Universitetinin 
İdarəetmə nəzəriyyəsinin riyazi üsulları 
kafedrasının professoru vəzifəsinə seçil-
mişdir.

Keçən əsrin 80-ci illərinin sonu, 90-cı 
illərinin əvvəllərindən başlayaraq dövlətə 
və dövlətçiliyə sədaqəti ilə seçilən Misir 

müəllimin karyerasında ciddi dəyişikliklər 
baş vermiş, müxtəlif dövlət vəzifələrində 
ləyaqələ, şərəflə çalışaraq pillə-pillə 
ucalmış, Azərbaycanda elm, təhsil və 
pedaqoji kadr hazırlığına dəyərli töhfələr 
vermişdir. 1989–1991-ci illərdə Xalq 
Təhsili Nazirliyində Ali Təhsil İdarəsinin 
rəisi, 1991–1992-ci illərdə Azərbaycan 
Respublikası Xalq təhsili nazirinin mü-
avini, 1992–1996-cı illərdə Bakı Dövlət 
Universitetinin I prorektoru vəzifəsində 
işləmişdir. 1996 –1997-ci illərdə Bakı 
Dövlət Universitetinin rektoru vəzifəsini 
icra edən professor Misir Mərdanov 
1997–1998-ci illərdə universitetin rektoru 
vəzifəsində işləmişdir. Həmin müddətdə 
onun təşəbbüsü ilə ölkəmizdə ilk dəfə 
olaraq universitetdə “Heydər Əliyev 
Məktəbi” və “Heydər Əliyev Muzeyi” yara-
dılmış, universitetin maddi-texniki bazası 
möhkəmləndirilmiş, şəffaf, demokratik 
mühit formalaşmış, bakalavr və magistr 
hazırlığına başlanmış, elm və təhsilin 
keyfiyyətinə diqqət artırılmışdır. 

1998–2013-cü illərdə Azərbaycan 
Respublikasının Təhsil naziri vəzifəsində 
işləyən professor Misir Mərdanovun adı 
Azərbaycan təhsil tarixinə böyük elmi 
səriştəyə və təcrübəyə, müasir təfəkkürə 
malik, yeniləşməyə nail olmaqda israrlı, 
informasiya cəmiyyəti ideyalarının daşı-
yıcısı olan təhsilşünas alim və islahatçı 
nazir kimi düşmüşdür. Həmin illərdə təhsil 
sahəsində aparılan islahatları yüksək 
qiymətləndirən Azərbaycan Respublika-
sının Prezidenti İlham Əliyev demişdir: 
“Təhsil Nazirliyində düşünülmüş proqram, 
konsepsiya vardır.”

30 mart 1998-ci ildə Prezident Heydər 

Əliyevin sərəncamı ilə Azərbaycan Res-
publikasında təhsil sahəsində islahatlar 
üzrə Dövlət Komissiyasının sədri təyin 
olunan professor Misir Mərdanov bütün 
səylərini təhsil üzrə Prezident tərəfindən 
təsdiq edilmiş on altı dövlət proqramı-
nın həyata keçirilməsinə yönəltmişdir. 
Təhsilin ayrı-ayrı sahələrinin inkişafı 
üzrə mövcud vəziyyətin təhlili əsasında 
hazırlanmış bu proqramların reallaş-
dırılması nəticəsində Azərbaycanda 
təhsil infrastrukturu müasir tələblərə 
uyğun qurulmuş, təhsilin məzmunu 
yeniləşdirilmiş, “Azərbaycan Respublika-
sında ümumi təhsilin Konsepsiyası (Milli 
Kurikulum)” təsdiq olunmuş, yeni dərslik 
siyasəti həyata keçirilmiş, təhsilalanların 
nailiyyətlərinin qiymətləndirilməsi üzrə 
yeni model və mexanizmlər tətbiq edil-
miş, əmək bazarının tələbatına uyğun 
kadr hazırlığı və təminatı yaxşılaşdırılmış, 
təhsil müəssisələri informasiya-kommu-
nikasiya texnologiyaları ilə təmin edilmiş, 
təhsil sisteminin informasiyalaşdırılması, 

məktəbəqədər, texniki peşə, ali təhsil, 
xaricdə təhsil, istedadlı uşaqların inkişafı, 
xüsusi qayğıya ehtiyacı olan uşaqla-
rın təhsilinin təşkili və digər sahələrdə 
əhəmiyyətli nailiyyətlər əldə olunmuş, 
əldə edilən maddi kapital insan kapi-
talının inkişafına yönəldilmişdir. Məhz 
bu illərdə büdcə vəsaiti hesabına yeni 
təhsil-tərbiyə müəssisələrinin tikilməsi 
və ya əsaslı təmiri böyük vüsətlə 
həyata keçirilmişdir. Həmin müddətdə 
Azərbaycan müəllimlərinin XI (1998), XII 
(2003), XIII (2008) qurultaylarının təşkili 
və keçirilməsi Misir müəllimin adı və 

çoxşaxəli fəaliyyəti ilə bağlıdır. 
Prezident sərəncamları ilə ona verilən 

səlahiyyətlərə uyğun olaraq, müxtəlif 
dövlət, hökumət və beynəlxalq təhsil 
qurumları ilə Azərbaycan Hökuməti 
adından müqavilələr imzalayan Misir 
Mərdanov təhsil sistemi, ümumi təhsilin 
standartları və tədris proqramlarının 
hazırlanması təcrübəsi ilə tanış olmaq 
məqsədilə ABŞ, Rusiya, Türkiyə, İran, 
Səudiyyə Ərəbistanı, Böyük Britaniya, 
Çin, Almaniya, İsveç, Finlandiya, Şimali 
İrlandiya, Latviya, Fransa, İtaliya, Yaponi-
ya, Cənubi Koreya, Malayziya, Gürcüstan 
və b. ölkələrdə işgüzar səfərlərdə olmuş, 
Parisdə UNESCO-nun təşəbbüsü ilə Mir 
Cəlal Paşayevin 110 illiyinə həsr edilmiş 
tədbirdə nümayəndə heyətinin tərkibində 
iştirak etmişdir.

1998-ci ildə Prezident Heydər Əliyevin 
1970–1982-ci illərdə SSRİ-nin nüfuzlu ali 
məktəblərində təhsil almış azərbaycanlı 
tələbələrlə görüşündə professor Misir 
Mərdanov geniş məruzə ilə çıxış etmişdir. 

Prezidentin sərəncamı ilə müxtəlif 
tarixi şəxsiyyətlərin və təşkilatların 
yubileylərinin keçirilməsi ilə əlaqədar 
yaradılmış təşkilat komitələrinin tərkibinə 
daxil edilən professor Misir Mərdanov ge-
niş ictimai-siyasi və elmi-mədəni fəaliyyəti 
ilə fərqlənmişdir. 

2013-cü ilin may ayının əvvəlindən 
professor Misir Mərdanovun tərcümeyi-
halına yeni bir ünvan – Azərbaycan Milli 
Elmlər Akademiyasının Riyaziyyat və Me-
xanika İnstitutu yazılıb. 8 ildir ki, o, həmin 
institutun direktoru vəzifəsində uğurla 
çalışır. Onun rəhbərliyi ilə institut qısa 
bir zaman kəsiyində yeni elmi uğurlar, 

beynəlxalq əməkdaşlıq sahəsində ciddi 
nailiyyətlər qazanmışdır. Professorun 
təşəbbüsü və təşkilatçılığı ilə 2019-cu 
ilin oktyabrında institutun 60 illik yubile-
yi münasibəti ilə dünyanın 20-dən çox 
ölkəsindən gəlmiş görkəmli alimlərin işti-
rakı ilə beynəlxalq konfrans keçirilmişdir. 

Professor Misir Mərdanovun Riya-
ziyyat və Mexanika İnstitutuna rəhbərliyi 
dövründə institutda hazırlanan və ingilis 
dilində çap olunan dörd jurnaldan üçü 
-“Azərbaycan riyaziyyat jurnalı”, “Riya-
ziyyat və Mexanika İnstitutunun elmi 
əsərləri” və “AMEA-nın xəbərləri” (riyaziy-

yat seriyası) dünyanın tanınmış elmmetrik 
bazalarından biri olan “Scopus”da impakt 
faktor almış, birinci iki jurnal isə dünya-
nın ən nüfuzlu elmmetrik bazası olan 
“Clariveyti Analitiks”də impakt faktoru 
qazanmışdır. 

Elmi uğurlarına görə professor Misir 
Mərdanov 2000-ci ildə Rusiya Pedaqoji 
və Sosial Elmlər Akademiyasının həqiqi 
üzvü, 2005-ci ildə Rusiya Təhsil Aka-
demiyasının xarici üzvü, 2014-cü ildə 
Rusiya Beynəlxalq Pedaqoji Akademiya-
nın (Moskva) akademiki, 2017-ci ildə isə 
Azərbaycan Milli Elmlər Akademiyasının 
müxbir üzvü seçilmişdir. O, 2011–2014-
cü illərdə Türk Dünyası Riyaziyyat 
Cəmiyyətinin prezidenti olmuşdur. 

Professor Misir Mərdanovun 
ölkəmizdə riyaziyyatçı alimlərin və riya-
ziyyat müəllimlərinin bütöv bir nəslinin 
yetişdirilməsində xüsusi xidmətləri vardır. 
O, 1996-1998-ci illərdə riyaziyyat ixtisası 
üzrə BDU-nun nəzdindəki doktorluq dis-
sertasiyası üzrə Müdafiə Şurasının sədri 
olmuş, 2015-ci ildə AMEA-nın Riyaziyyat 
və Mexanika İnstitutunun Dissertasiya 
Şurasının sədri təyin edilmişdir. 

Professor Misir Mərdanov ayrı-ayrı 
vaxtlarda “Təhsil xəbərləri” (2007–2013), 
“Kurikulum” (2008–2013) və “Ali təhsil və 
cəmiyyət” (2012–2013) jurnallarının baş 
redaktoru olmuşdur. 2015-ci ildən “Nati-
onal Academy of Sciences of Azerbaijan 
PROCEEDİNGS of the institute of Mathe-
matics and Mechanics” jurnalının baş re-
daktorudur. 2014-cü ildən “Чебышевский 
сборник” jurnalının, “TWMS journal of 
Aoolied Mathematics”, “Azerbaijan journal 
of mathematics”, “Azərbaycan Milli Elmlər 

Akademiyası xəbərlər” (Fizika-riyaziyyat 
elmləri seriyası, riyaziyyat buraxılışının) 
jurnallarının redaksiya heyətinin üzvüdür. 

Onun ictimai-siyasi və elmi-peda-
qoji fəaliyyəti dövlət tərəfindən yüksək 
dəyərləndirilmişdir. Azərbaycan Respub-
likası Prezidentinin fərmanı ilə elm və 
təhsil sahəsindəki nailiyyətlərinə görə 
“Azərbaycan Respublikasının Əməkdar 
elm xadimi” fəxri adına (2000), “Qızıl 
qələm” media mükafatına (2001), Dağıs-
tan Respublikası ilə Azərbaycan Respub-
likası arasında elmi əlaqələrin inkişafında 
böyük xidmətlərinə görə “Dağıstan Res-
publikasının Əməkdar elm xadimi” fəxri 
adına (2011) layiq görülmüşdür. 2006-cı 
ildə Azərbaycanda təhsilin inkişafındakı 
xidmətlərinə görə Azərbaycan Respubli-
kası Prezidentinin sərəncamı ilə “Şöhrət” 
ordeni, 2019-cu ildə Azərbaycan Respub-
likası Təhsil nazirinin əmri ilə “Bakı Dövlət 
Universitetinin 100 illiyi (1919–2019)” 
yubiley medalı ilə təltif edilmişdir. 

Professor Misir Mərdanov çoxcəhətli 
yaradıcılıq kredosuna malik alimlərdəndir. 
Uzun müddət müxtəlif dövlət vəzifələrində 
çalışsa da, ciddi şəkildə elmi-pedaqoji 
yaradıcılıqla məşğul olmuşdur. Onun elmi 
yaradıcılığında aşağıdakı istiqamətlər 
aparıcı rol oynayır: 

– optimal idarəetmənin riyazi üsulları 
və variasiya hesabı; 

– qeyri-lokal sərhəd şərtli məsələlərin 
həllinin varlığı və yeganəliyinin tədqiqi; 

– universitetlərin reytinqinin müəyyən 
edilməsi; 

– riyazi təhsilin məzmunu problemi; 
– riyazi təhsilin tarixi; 
– təhsilin nəzəri və tarixi problemləri; 
– pedaqoji və ictimai-siyasi publisis-

tika. 
 Professor Misir Mərdanovun yaradıcı-

lığında ictimai-siyasi məzmunlu məqalələr 
də xüsusi yer tutur. Bu istiqamətli yazı-
larda ulu öndər Heydər Əliyevin titanik 
fəaliyyətinin bütün aspektlərinə, xüsusilə 
təhsilin inkişafı ilə bağlı xidmətlərinə işıq 
salınır, ümummilli lider müasir inkişafımı-
zın memarı, müstəqillik konsepsiyasının 
müəllifi, azərbaycançılıq ideologiyasının 
banisi kimi təqdim edilir. 

AMEA-nın müxbir üzvü, professor 
Misir Mərdanov zəngin yaradıcılığı, 
çoxşaxəli və innovativ fəaliyyəti, yüksək 
insani keyfiyyətləri, idarəetmə bacarığı 
ilə sayılıb-seçilən ziyalıdır. O, ömrünün 
müdriklik zirvəsindən dönüb arxaya ba-
xanda fəxr etməyə, qürurlanmağa mənəvi 
haqqı olan insandır, çünki Allahın bəxş 
etdiyi ömrü ləyaqətlə yaşayıb, dövlətə və 
millətə sədaqətlə xidmət edib. 

AMEA-nın müxbir üzvü, professor 
Misir Mərdanovu yubileyi münasibəti ilə 
ürəkdən təbrik edir, ona möhkəm can-
sağlığı və xoşbəxtlik, tükənməz həyat 
enerjisi, yeni-yeni yaradıcılıq uğurları 
arzulayırıq.

Yusif MƏMMƏDOV, 
AMEA-nın həqiqi üzvü, BDU-nun 

Riyazi fizika tənlikləri kafedrasının 
müdiri, fizika-riyaziyyat elmləri 

doktoru, professor,  
Əməkdar elm xadimi,  
Fərrux RÜSTƏMOV,  

 ADPU-nun İbtidai təhsil fakültəsinin 
dekanı, pedaqoji elmlər doktoru, 
professor, Əməkdar elm xadimi

Tanınmış alim, 
görkəmli elm və 
təhsil xadimi 
Azərbaycan Milli Elmlər Akademiyasının Riyaziyyat və Mexanika 

İnstitutunun direktoru, AMEA-nın müxbir üzvü, Əməkdar elm 
xadimi, fizika-riyaziyyat elmləri doktoru, professor Misir Cumayıl 

oğlu Mərdanovun 75 yaşı tamam olur. Öz yorulmaz zəhməti, bacarığı, 
yüksək idarəetmə qabiliyyəti ilə adını ölkəmizin elm və təhsil tarixinə 
silinməz hərflərlə yazmış Misir Mərdanov 1946-cı il oktyabrın 3-də Qərbi 
Azərbaycanın ermənilərin “İcevan” adlandırdığı Karvansara rayonunun 
Göyərçin kəndində müəllim ailəsində dünyaya gəlmişdir. 1953-cü ildə 
ailə qonşu Salah kəndinə köçdüyünə görə, 1954-cü ildə həmin kənddə 
birinci sinfə getmişdir. Yeddiillik təhsilini Salah kənd məktəbində, orta 
təhsilini isə 1964-cü ilin martına qədər qonşu Polad kəndində almış, 1964-
cü ilin martında Bakı şəhərinə gəlib eksternat qaydası ilə 49 nömrəli orta 
məktəbi bitirmişdir. Həmin il Azərbaycan Dövlət Universitetinin Mexanika-
riyaziyyat fakültəsinin riyaziyyat şöbəsinə qəbul olunmuşdur. 

Masallı: yeni məktəblərdə yeni 
dərs ilinin sevinci yaşanır    

Yeni dərs ilində Masallıda 2 
yeni məktəb istifadəyə verilib. Artıq 
xeyli vaxtdır ki, bu rayonda güclü bir 
təhsil ab-havası hökm sürür. Rayon 
icra hakimiyyətində yeni dərs ilində 
məktəbə gedəcək şəhid övladla-
rı ilə görüş xüsusilə yaddaqalan 
olub. İcra hakimiyyətinin başçısı 
Şahin Məmmədov məktəblərdə 
təhsilini davam etdirəcək şəhid 
övladlarını bu münasibətlə təbrik 
edərək onlara şagird çantaları və 
ləvazimatları, qiymətli hədiyyələr 
təqdim edib. Milli Məclisin deputatı, 
şəhərin mərkəzindəki “Qəhrəmanlar 
Parkı”nın təzədən qurulmasında 
zəhməti olan Məşhur Məmmədov 
Vətən müharibəsində şanlı tarix 
yazan  şəhidlərimizin, qazilərimizin 
döyüş yolundan söz açıb, onların hər 
birinin qəhrəman olduğunu  bildirib.  

Müəllimlərin ənənəvi sentyabr 
konfransı uğurla keçib. Tədbirdə 
innovativ təhsil, dərsə davamiyyət, 
eləcə də tədris ilinin bu və digər 
prioritetləri nəzərə  çatdırılıb. Masallı 
şəhər Heydər Əliyev Mərkəzində 
isə pandemiya dövrünün tələbləri 
gözlənilməklə, ali məktəblərə qəbul 
imtahanlarında 600-dən çox bal 
toplayan tələbələrlə görüş keçirilib. 
Tədbiri açan Masallı Rayon Təhsil 
Şöbəsinin müdiri Tariyel Əkbərov 
məlumat verib ki, 2020-2021-ci 
tədris ilində məktəbləri bitirmiş 1473 
məzundan 598 nəfəri ali məktəblərə 

qəbul olunub. Onlardan 371 nəfəri 
oğlan, 227 nəfəri qızdır. 26 nəfər 
şagird ali məktəblərə qəbul im-
tahanlarlında 600-dən yuxarı, 75 
şagird isə 500-600 bal arası nəticə 
göstərmişdir. Natiqlər yüksək balla 
tələbə adını qazanan gəncləri təbrik 
edib, onlara daha yüksək nailiyyətlər 
arzulayıblar. Tələbələrə rayon icra 
hakimiyyətinin, ATİAHİ Masallı rayon 
komitəsinin hədiyyələri təqdim edilib. 
YAP Masallı rayon təşkilatında da 
analoji görüş keçirilib. Təşkilatın 
sədri Seyfəddin Əliyev gənclərə ən 
xoş arzularını çatdırıb, hədiyyələr 
verib.   

Bundan başqa, bir neçə gün 
əvvəl Masallıda Birinci vitse-prezi-
dent Mehriban xanım Əliyevanın 
təşəbbüsü və dəstəyi ilə həyata 
keçirilən icma əsaslı məktəbəqədər 
təhsil layihəsi çərçivəsində yerli 
icma nümayəndələri ilə görüş təşkil 
olunub.     

Rayonun Boradigah qəsəbəsində 
yeni yaraşıqlı məktəb inşa edilib. 
İ.Nağıyev adına 2 nömrəli qəsəbə 
tam orta məktəbi üçün tikilmiş 624 
şagird yerlik, üçmərtəbəli bu məktəb 
binasında müəllimlərin səmərəli 
fəaliyyəti, şagirdlərin yüksək təhsil 
almaları üçün hər cür şərait yaradı-
lıb. Məktəbdə 28 sinif otağı, kimya, 
biologiya və fizika laboratoriyaları, 
texnologiya və kompüter otaqları, 
akt və idman zalları, kitabxana, bufet 

və digər otaqlar var. Yeni məktəb 
binası su, elektrik və istilik sistemi ilə, 
o cümlədən binaya fasiləsiz elektrik 
enerjisi vermək məqsədilə generator-
la təmin olunub. Məktəbin həyətində 
mini-futbol, həndbol və basketbol 
meydançaları inşa edilib.

 Yeni binanın açılış mərasimində 
Təhsil İnstitutundan gəlmiş qonaqlar, 
rayon rəsmiləri iştirak ediblər.  Artıq 
yeni ünvanda yeni dərs ilinə uğurla 
start verilib. Biz bu məktəbdə olarkən 
rayonun tanınmış pedaqoqların-
dan sayılan Nurməmməd Ağayevlə 
görüşdük. Filoloq və şair kimi nüfuz 
qazanmış Nurməmməd müəllim 
hazırda bir vaxtlar şagirdi olduğu 
doğma məktəbin direktorudur. Bu 
barədə gözəl misraların müəllifidir: 

Salam, doluxsunan xatirələrim, 
Salam, ömrümüzün ötən çağları! 
Dindirsən, min kövrək xatirə söylər
O tanış partalar, dərs otaqları...

Direktorun dediyinə görə, “Zəfər 
ili: sınaqlar və hədəflər” dərslərin 
əsas mövzusu olmaqla şagirdlərə 
vətənpərvərlik hissləri aşılanır. Elə 
ənənəvi sentyabr konfransında o,  
söz alaraq bu barədə fikirlərini bölü-
şüb. Yeri gəlmişkən, Azərbaycanın 
ərazi bütövlüyü uğrunda döyüşlərdə 
bu məktəbin 6 məzunu şəhid olub. 
Birinci mərtəbədə şəhidlərə həsr olu-
nan qəhrəmanlıq guşəsinin önündə 
ayaq saxlayan müəllim və şagirdlər 
şəhidlərin ruhuna ehtiramlarını 
bildirirlər.

Bu tədris ilindən yeni məktəbdə 
539 şagird, məktəbəhazırlıq 
qrupunda isə 40 uşaq təlim 
prosesinə cəlb olunub. Təhsil 
müəssisəsində 41 nəfər pedaqoji, 
23 nəfər texniki işçi çalışır. Yeni 
dərs ilində 40 uşaq birinci sinfə 
qədəm qoyub. Ötən tədris ilində 
2 nömrəli Boradigah tam orta 
məktəbi üzrə nəticələr uğurlu olub. 
Əlaçıların sayı artıb, biliyi müsbət 

qiymətləndirilməyən şagird olmayıb. 
Ali məktəblərə qəbulun vəziyyəti də 
ilbəil artan dinamika ilə gedir. Bu 
il universitetlərə 19 məzun qəbul 
edilib. Sevindirici haldır ki, onların 
arasında qızların sayı əvvəlki illərə 
nisbətən daha çoxdur.  Qəbul 
imtahanlarında 2 nəfər 600-dən, 4 
nəfər isə 500-dən yuxarı bal toplayıb 
ki, bu da rayon üzrə ən yüksək 
nəticədir. Fatimə Rəfiyeva 639 balla 
BDU-nun hüquq, Riad Kazımov 
isə 629 balla Tibb Universitetinin 
müalicə fakültəsinə daxil olub. 

Tədris müəssisəsində yeni dərs 
ili ilə bağlı bütün təşkilati-texniki 
tədbirlər yüksək səviyyədə həyata 
keçirilib. Sentyabrın 22-də məktəbdə 
1-4-cü siniflər üzrə ilk dərs günü yad-
daqalan olub. İlk dərslər “Qarabağ 
Azərbaycandır” Zəfər Tarixinə həsr 
olunub. Şagirdlərə Azərbaycanın 
şanlı qələbəsi haqqında geniş 
məlumat verilib.

Rayonun Qızılağac kəndində 
isə yeni tikilmiş 26 sinifli, 528 
yerlik yeni ümumtəhsil məktəbi 
binasının açılışı olub. Sübhan Xəlilov 
adına 1 nömrəli tam orta məktəbi 
üçün yeni bina köhnə məktəbin 
yaxınlığında inşa edilib. Məktəbə 
baxış tədbirində Təhsil nazirinin 
müavini Muxtar Məmmədov, rayon 

icra hakimiyyətinin başçısı Şahin 
Məmmədov, Milli Məclisin deputatları 
iştirak ediblər. Üçmərtəbəli yeni 
məktəb binasında şagirdlərin yüksək 
səviyyədə təhsil almaları üçün hər 
cür şərait yaradılıb. Burada 26 sinif 
otağı, həmçinin laboratoriyalar, 
fənn kabinetləri, hərbi hazırlıq, 
texnologiya otaqları, kitabxana, 
akt və geniş idman zalları yerləşir. 
Rəsmilər, məktəb rəhbərliyi, 
valideynlər və şagirdlər Azərbaycan 
təhsilinə göstərilən diqqət və qayğıya 
görə dövlətimizin başçısı cənab 
İlham Əliyevə və Birinci vitse-
prezident Mehriban xanım Əliyevaya 
minnətdarlığını bildiriblər.   

Ümumiyyətlə, Masallı rayonunda 
66 tam orta, 26 ümumi orta, 3 ibtidai 
olmaqla, 95 təhsil müəssisəsi, 2 
məktəbdənkənar təhsil müəssisəsi 
fəaliyyət göstərir. Təhsilin infrast-
rukturunun müasir tələblərə uyğun 
qurulması məqsədilə rayonda qəzalı 
vəziyyətdə olan 26 məktəb üçün bina 
tikilməsi və ya əsaslı təmir olunması 
da nəzərdə tutulur.

Masallıda təhsil sahəsində uğur-
ların daha da artacağına böyük inam 
var.  

Əli NƏCƏFXANLI,  
“Xalq qəzeti”nin bölgə müxbiri

Prezident İlham Əliyev və birinci xanım Mehriban Əliyevanın 
təhsilin inkişafına, onun maddi-texniki bazasının gücləndirilməsinə 
daimi diqqət göstərmələri Azərbaycanın sabahına qayğı baxımın-
dan mühüm əhəmiyyət daşıyır. Təhsilə builki start gününədək 
22 məktəb tikinti və əsaslı təmir işlərindən sonra təhvil verilib, 
əlavə olaraq 15 modul tipli məktəb quraşdırılıb. İlin sonuna qədər 
ümumilikdə 38 məktəb, o cümlədən 1 peşə məktəbi və 31 modul 
tipli məktəb istismara veriləcək. Ölkəmizin bütün şəhər və rayon-
larında, ən ucqar yaşayış məntəqələrində belə müasir çağırışlara 
cavab verən yeni məktəblərin tikilməsi fərəh doğurur. 

DTX: Dövlətə  
xəyanət edən şəxs ifşa 

olunaraq həbs edilib

AZƏRTAC DTX-nin saytına istinadla xəbər verir ki, 
həyata keçirilmiş əməliyyat-istintaq tədbirləri nəticəsində 
Azərbaycan Respublikasının vətəndaşı, 1970-ci il təvəllüdlü 
Zəkiyev Aydın Zəki oğlunun Azərbaycan Respublikasının 
suverenliyi, ərazi toxunulmazlığı, dövlət təhlükəsizliyi və 
müdafiə qabiliyyətinin zərərinə casusluq edərək Ermənistan 
xüsusi xidmət orqanı nümayəndələrinə Azərbaycana qarşı 
düşmənçilik fəaliyyəti aparmaqda kömək göstərməklə 
dövlətə xəyanət etməsinə əsaslı şübhələr müəyyən olunub.

Həmçinin onun digər şəxslərin həmin xüsusi xidmət 
orqanı ilə məxfi əməkdaşlığa cəlb olunmasında vasitəçilik 
etməsi barədə tapşırıq aldığı təsbit olunaraq saxlanılmaqla 
cinayətkar əməllərinin qarşısı alınıb.

İstintaq zamanı məlum olub ki, Aydın Zəkiyev 
Ermənistan xüsusi xidmət orqanı nümayəndələri ilə 
məxfi əməkdaşlığa razılıq verdikdən sonra qarşılıqlı 
sövdələşməyə uyğun olaraq, üçüncü dövlətin ərazisində 
olan şəxslər vasitəsilə ötürülən tapşırıqları yerinə yetirməklə 
Azərbaycan Respublikası Silahlı Qüvvələrində şəxsi heyətin 
komplektləşdirilməsinin xüsusi halları ilə bağlı əldə etdiyi 
məlumatları düşmən tərəfə ötürüb, ölkədə etnik zəmində 
qarşıdurma yaratmağa hesablanmış və əvvəlcədən 
məqsədyönlü şəkildə hazırlanaraq xüsusi mətnlər şəklində 
göndərilən həqiqəti əks etdirməyən məlumatların yayılmasını 
təşkil etməkdə Ermənistan xüsusi xidmət orqanına kömək 
edib.

Aydın Zəkiyev Azərbaycan Respublikası Cinayət 
Məcəlləsinin 274-cü (dövlətə xəyanət) maddəsi və 
digər cinayət faktlarına görə məsuliyyətə cəlb edilərək 
məhkəmənin qərarı ilə həbs edilib.

Hazırda həmin cinayət əməllərinə dair cinayət işi üzrə 
istintaq-əməliyyat tədbirləri davam etdirilir.

Azərbaycan Respublikasının milli 
təhlükəsizlik maraqlarına yönələn 
təhdidlərin, xarici xüsusi xidmət or-

qanlarının kəşfiyyat-pozuculuq fəaliyyətinin 
vaxtında aşkarlanması və qarşısının alınması 
istiqamətində Dövlət Təhlükəsizliyi Xidməti 
(DTX) tərəfindən kompleks tədbirlər davam 
etdirilir.


